Коми Республика лоис «Россияса турист дінмуяслӧн ассоциация»  учредитысьӧн. 

Талун Москваын Федеральнӧй туризм агентствоса юрнуӧдысь Александр Радьковкӧд аддзысьлігӧн лӧсялана  документъяс кырымаліс Коми Республикаса Юралысь  Вячеслав Гайзер. Ассоциация лӧсьӧдысьяс лыдӧ сідзжӧ пырисны Алтайскӧй край, Вологодскӧй да Ярославскӧй обласьтъяс.

«Россияса турист дінмуяслӧн ассоциация» учредитысьяс лыдӧ миянлысь  республикаӧс пыртӧмыс  - тайӧ юкӧнын зэв ыджыд удж, мый лои вӧчӧма миян республикаӧн бӧръя кык вонас. Таысь кындзи,  тайӧ отрасль сӧвмӧдӧмын дінмулысь позянлунъяс зэв вылӧ  донъялӧм. Ми ыджыд окотапырысь пырим Ассоциацияас ӧттшӧтш   Ярославскӧй да Вологодскӧй обласьтъяскӧд. Тайӧ дінмуясыс паськыда тӧдсаӧсь Россияын да суйӧр сайын асланыс  туристическӧй вӧзъянторъясӧн. Та боксянь став участникыслӧн лоӧны выль позянлунъяс вежласьны чӧжӧм опытӧн», - висьталіс  Коми Республикаса Юралысь  Вячеслав Гайзер учредитан документъяс кырымалӧм бӧрын. 

«Ӧтвылысь кокниджык видлавны туристическӧй юкӧн  сӧвмӧдӧмлысь медтӧдчана юалӧмъяс. Ӧтвылысь лӧсьыдджык сетны вӧзйӧмъяс федеральнӧй власьт органъясӧ да пырӧдчыны федеральнӧй уджтасъясӧ. Ӧти дорысь некымынлысь гӧлӧссӧ век кокниджык кывны. Лоны Ассоциацияын – тайӧ пырӧдчыны ӧтувъя юӧр кытшӧ, кӧні позьӧ вӧзйыны туристическӧй вӧзъянторъяс.  Ми дасьӧсь видлавны национальнӧй продуктлысь став артман юалӧмсӧ став сикас вӧр-ва туризм сегментын -   экологиясянь  сиктсаӧдз», - тӧдчӧдіс  республикаса Юралысь. 

Вячеслав Гайзер торйӧн пасйис, мый Россияса турист дінмуяслӧн ассоциацияын удж - тайӧ нӧшта и бур позянлун лӧсьӧдны да пӧртны олӧмӧ ӧтувъя дінмукостса уджтасъяс, сэтшӧмъяс, кыдзи, шуам, «Роч Войвыв» кӧрт туй круиз, мый вӧзйӧ Коми Республикаса Веськӧдлан котыр.

«Позьӧ шуны, мый став дасьтысян уджсӧ вӧчӧма – лӧсьӧдӧма  «Роч востым» поезд,  дасьтӧма водзвывса  маршрут: Москва - Санкт-Петербург - Великӧй Новгород - Вологда - Микунь – Мылдін - Москва. Тайӧ маршрутлӧн став сувтланіныс лоӧны дзик ӧти архитектурнӧй да вӧр-ва объектъясӧн, кодъясӧс пыртӧма Россия Федерацияын ЮНЕСКО Ставмирса наследие списокъясӧ. Россияса да суйӧрсайса туристскӧй рынокӧ тайӧ маршрутсӧ уджъёртъяскӧд шуим заводитны 2014-2015 воясын. И тайӧ проектыс – медбур эскӧдантор сылы, мый федеральнӧй власьт отсӧгӧн дінмуяс вермасны збыльмӧдны зэв ыджыд проектъяс, кодъяс сетасны  мультипликационнӧй  эффект», - шуис Коми Республикаса Юралысь. 

***«Россияса турист дінмуяслӧн ассоциация» лӧсьӧдӧма сы могысь, медым бура пӧртны олӧмӧ  туризм юкӧнын   канму, дінму политика РФ субъектъяслысь дінмукостса йитӧдъяс сӧвмӧдӧмӧн. Выль организациялӧн  шӧр могъясӧн да могъясӧн лоӧны – лӧсьӧдны условиеяс, медым позис кутны топыд йитӧдъяс дінмуяскӧд, вӧдитчыны туризм сӧвмӧдан ресурсъясӧн да лӧсялана услугаяс сетан юкӧнъясӧн.

Ассоциацияӧ пырысьяс  кутасны лӧсьӧдны да вӧзйыны Россия Федерация мутасын да сы сайын ӧтувъя проектъяс, кутасны отсавны корсьны инвесторъясӧс. Артавсьӧ, мый удж нуӧдігӧн сідзжӧ лоӧ котыртӧма дінмукостса научно-образовательнӧй ӧтувъяс. 

